
Tórshavn, 8. januar 2007
Viðv. strategipappíri um KT  
Víst verður til teldupost dagfest 28. november 2006, har strategipappír í sambandi við visjón 2015 um KT er sent Kommunusamskipan Føroya til hoyringar.

KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

KSF um uppskot til strategi fyri KT
KSF tekur sum heild undir við yvirskipaðu visjónunum og strategiinum fyri KT og ásannar, at talan er um samanhangandi og framskygd mál, har kommunurnar á ymsan hátt eru avvarðandi partar bæði viðvíkjandi partmálunum um KT í vinnuni, KT í skúlaverkinum og KT í tí almenna.
KSF skal her nema við nøkur av málunum.

Í sambandi við KT í vinnuni, har stórur dentur verður lagdur á kappingarføri, íløgur og vinnuframa, er partmál, at fleiri fólk við viðkomandi førleikum og royndum skulu búsetast í Føroyum. Í hesum sambandi skulu serligir fyrimunir gerast til útlendskar familjur, og til tess at fáa føroyingar uttanlands at flyta heimaftur skulu serlig tilboð gerast eitt nú ansingartrygd, bústaðartrygd og makastarvstrygd. Strategiin vísir í hesum sambandi á, at uppgávan fer at krevja stóra umsitingarliga orku. 

KSF er samt í hesum og tekur eisini fult undir við málinum. Tað verða fyrst og fremst kommunurnar, sum skulu umsita og veita ansingartrygd og kanska eisini bústaðartrygd, men í minni mun makastarvstrygd, og einki er at ivast í, at hetta krevur stóra umsitingarliga orku í kommununum.
KSF saknar tó tað mentanarligu og trivnaðarligu dimensjónina í strategiini, tí tað verður eisini nýggj og krevjandi uppáva hjá kommununum at tryggja, at útlendsku familjurnar og t.d. børnini hjá føroyskum foreldrum, ið flyta heim og sum ikki duga føroyskt, fáa neyðugu serundirvísingina í føroyskum máli umframt fjølbroytt mentanarlig frítíðartilboð til tess at inkludera hesar íbúgvar so væl sum gjørligt í føroyska samfelagið. Henda uppgáva er eins týðandi sum ansingar- og bústaðartrygd v.m.
Málini fyri KT í skúlaverkinum eru sera ambitiøs og hugvekjandi. Yvirskipaða málið er, at skúlaverkið skal útbúgva føroyingar til vitanarvinnur. KT skal nýtast til alla frálæru, próvtøkur og annað virksemi innan skúlagátt, soleiðis at allir føroyingar fáa atgongd til virkna innlæring allastaðni, óheft av tíð og stað. Undir heitinum tykjuskúli eru partmál millum annað, at allar funkur í skúlaverkinum eru tøkar á internetinum eitt nú skúlastovan, boð- og setningsbókin, bókasavnið, próvtøkuhølini v.m. – skúlin er fluttur út á internetið. 

Annað partmál er, at skúlaflokkar eru samansettir eftir førleika heldur enn bústaði – tað vil siga, at flokkar ella bólkar eru settir saman við næmingum ymsa staðni úr Føroyum og útheiminum við. Á sama hátt er við lærarahópinum, sum eisini skal telja útlendskar lærarar á internetinum, ið skulu undirvísa á enskum. Dentur verður eisini lagdur á samvirkið undirvísingartilfar bæði á føroyskum og enskum, 12 ára tvungna skúlagongd, at næmingar verða býttir upp eftir førleika, at enskt skal verða raðfest eins frammaliga sum føroyska málið, og at lærarar skulu vera í minsta lagi BSc til  at undirvísa 1.-5. flokkarnar og í minsta lagi MSc til at undirvísa 6.-12. flokkarnar. 

KSF metir, at fleiri tættir av hesi ætlan við útbúgving eru sannar kollveltingar í mun til verandi skúlaskipan, men í mongum førum eru málini tey røttu og skilagóð at miða eftir. Givið er, at skal KT og vitanarvinnur lyfta føroyska samfelagið frá ídnaðarsamfelagnum til nýskapanarsamfelag í altjóðagjørdum heimi, so er neyðugt at skipa alt skúlaverkið samsvarandi í øllum lutum. 
Vansi er tó, at grundarlagið undir tykjuskúlanum burturav tykist vera vinnuligt, og spurningurin er tí, hvussu øll hini virðini og endamálini, sum skúlin skal innihalda til tess at menna næmingarnar til vælvirkandi samfelagsborgarar bæði her heima og úti í heimi, verða sjóðaði saman í talgilda tykjuskúlan. Hetta er av sonnum stór avbjóðing fyri allar partar, ið varða av skúlaverkinum, herímillum kommununum.
Yvirskipaða málið fyri KT í tí almenna er, at tað almenna skal vera skynsamt og tænastuvent á støði við eina fyritøku í virknari kapping. Partmál er, at allar fyrisitingarligar tænastur hjá tí almenna vera tøkar á internetinum, at allar veitingar og mannagongdir í almennu fyrisitingini verða talgildar og atkomuligar hjá øllum borgarum, at alt samskiftið millum virki, stovnar, fyrisitingar og borgarar skal vera talgilt, og at borgarin skal hava atgongd til alt, sum er skrásett um seg tó við ávísum fyriliti fyri duldum upplýsingum v.m. 
Til tess at skipa talgildu fyrisitingina skal løgmaður skipa fyri samráði við øll stjórnarráðini, allar almennar stovnar, kommunur og almennar grunnar, sum veita talgildar tænastur í eina felags heimasíðu.
KSF er samt í, at borgarin hevur krav uppá bestu tænastu frá tí almenna, herímillum eisini kommunum, og at talgild fyrisiting er ein hin mest týðandi miðilin at røkka hesum. Tað er ikki vist, at hetta verður gjørt best við einum felags portali, tí í sambandi við almennar veitingar er eisini umráðandi at gera greitt, hvør ábyrgdarhavandi myndugleikin er. 

Tað er tó øllum greitt, at verkætlanin at talgilda alla almennu fyrisitingina er sera stór og sera kostnaðarmikil við sera nógvum áhugapørtum, sum hava fleiri og torgreidd tvørgangandi áhugamál og ábyrgdarøki á ymsum stigum, harav fleiri arbeiða við sera viðkvomum dátum. Slík verkætlan vil í sjálvum sær vera stór avbjóðing fyri føroysku KT-vinnuna og kann verða loypisteinur hjá henni til størri verkætlanir úti í heimi, men ansast eigur eftir, at hetta ikki er einasta málið. 

